
Foi un operativo complexo no que tamén participou Protección Civil que ademais de efectivos prestou o seu camión para o desenvolvemento destes complexos traballos

A FONTE DE DONSIÓN CONTA XA CON AUGA GRAZAS Á COLABORACIÓN VECIÑAL PARA LOGRAR DESATRANCAR O TUBO QUE LEVABA MOITOS ANOS TUPIDO
· O edil de Obras e Servizos indica que esta actuación vai quedar para moito tempo xa que a veciñanza e, sobre todo, o pedáneo, Antonio Pereiro, se comprometeron a realizar unha limpeza anual da arqueta para poder extraer a tempo os materiais que se vaian xuntando a fin de evitar que se volva tupir o tubo
· Agradece dun xeito especial a colaboración feita polo pedáneo de Donsión na posta en funcionamento desta fonte, así como a de moitos pedáneos nas aldeas que se involucran e miran polo interese dos veciños para poñer en valor de distintos recursos existentes no rural como poden ser as fontes que cada vez están adquirindo máis valor
· Esta fonte vén de ser recentemente acondicionada polo goberno, por petición veciñal, e ao abeiro dunha subvención do Plan de Embelecemento do Camiño
Sábado, 20 de febreiro de 2021
A fonte de Donsión, na traza da Vía da Prata, que vén de ser recentemente acondicionada polo goberno respondendo a unha petición veciñal ao abeiro dunha subvención do Plan de Embelecemento do Camiño, dispón xa de auga, despois de levar a cabo unha complexa operación de desatrancado do tubo, que estaba tupido por levar moitos anos sen limpar. 

O concelleiro de Obras e Servizos, José Cuñarro Torres, explica que para desenvolver este operativo contouse coa colaboración de Protección Civil e dos veciños co seu pedáneo, Antonio Pereiro, á fronte. Houbo que insuflar auga á tubaxe por unha punta e por outra coa axuda do camión de Protección Civil, a fin de dala desatrancado. 

O responsable municipal salienta que despois de moito traballo conseguiuse desatascalo e esta actuación de mellora paisaxística e de embelecemento de bens e recursos que se atopan no Camiño vai quedar aí para moito tempo. Neste sentido o edil delegado indica que os veciños e, sobre todo, o pedáneo comprometéronse a realizar a limpeza anual da arqueta para poder extraer a tempo a terra e o lodo que se vaia xuntando a fin de evitar que se volva tupir o tubo.
Cuñarro destaca que as fontes no noso rural están collendo cada vez máis valor ao tratarse dun ben común do que se pode beneficiar calquera viandante, veciño ou peregrino. Ademais trátase de manantiais cun custo practicamente cero pero con gran valor simbólico para a veciñanza.
Concreta que no caso desta fonte de Eirexe, a auga do manantial abastece a fonte e a dúas casas máis e logo a auga sobrante vai para outras tres vivendas, xa que que os descorros son a tres niveis distintos, nun caso curioso no que é unha fonte de antano. 
Cómpre salientar a fonte de Donsión tamén ten un pulsador da auga da traída (ten dúas saídas de auga: unha do manantial e outra da auga da traída) para que os peregrinos, que esperemos pronto volvan ser asiduos por esa zona, poidan surtirse desta auga da traída. Respecto da auga do manantial o edil de Servizos subliña que nas vindeiras semanas se analizarase a fin de determinar se ou non potable.
Por último, Cuñarro agradece a colaboración feita polo pedáneo de Donsión na posta en funcionamento desta fonte, así como a de moitos pedáneos nas aldeas que se involucran e miran polo interese dos veciños para poñer en valor de distintos recursos existentes no rural como poden ser as fontes.

Actuación do Plan de Embelecemento do Camiño

Cómpre recordar que a mellora da fonte de Donsión, xunto coa de Prado, efectuouse con cargo a unha subvención da Xunta de Galicia (Axencia de Turismo de Galicia) de 14.999,15€ sobre o total de investimento de 19.998,86€, dentro das axudas a entidades locais para actuacións de mellora paisaxística e de embelecemento de bens e recursos que se atopen no Camiño de Santiago correspondentes ao ano 2020. Foi feita dando resposta a peticións veciñais efectuadas dentro da rolda de contactos que alcalde e concelleiros mantiveron coas parroquias durante os primeiros meses de mandato. 
Acometeuse o retranqueo da fonte de cemento, situada en terreos municipais e case metida na estrada que dificultaba o paso de vehículos pesados e mesmo a circulación de dous turismos ao mesmo tempo, deixando libre a praza na súa totalidade e posibilitando unha mellora notable da circulación. Reconstruíuse empregando materiais máis nobres como pedra da cantería da zona de xeito que quedase o máis semellante á fonte orixinaria e colocouse pegada ao muro da igrexa para a auga da fonte siga o seu curso normal como ata o de agora, tal como solicitou a veciñanza. Así mesmo na contorna colocáronse dous bancos de pedra do país para zona de recreo e esparexemento, nunha contorna na que se sitúa unha das igrexas máis destacadas do noso municipio, de estilo barroco e cun amplo valor arquitectónico e patrimonial. 

